
Abstract. This article provides information about the comprehensive development of the city of Bukhara, one of 
the centres of Islamic civilization, famous with the name "Qubbbat al-Islam" during the Samanid period, where 
religious, historical and medical sciences were developed, turning Bukhara into one of the important scientific 
centres of the caliphate. 

Annotatsiya. Ushbu maqolada islom tamadduni markazlaridan biri, “Qubbat ul-islom” nomi bilan mashhur 
Buxoroning Somoniylar hukmronligi davrida har tomonlama yuksalishi, diniy ilmlarning taraqqiy etishi, 
xalifalikdagi muhim ilmiy markazlaridan biriga aylanishi, tarix va tabobat sohalarining yuqori darajada 
rivojlanishi haqida ma’lumot beriladi.  

Kirish. Qadim va navqiron Buxoro Oʻzbekistonning moddiy va maʼnaviy madaniyat 

xazinasiga ulkan hissa qoʻshgan azim shahar, Sharq va Gʻarb dunyosida “Qubbat ul-islom” nomi 

bilan mashhurdir. VIII asrda mintaqaga islom dini kirib kelishi ortidan Buxoro asta-sekin eng 

muhim diniy markazga aylanib, keyinchalik islom olamida sharif sanaladigan shaharlar 

qatorida eʼtirof etilgan. Somoniylar davriga kelib madaniyat va sanʼat, meʼmorchilik va 

hunarmandchilik rivojlanib, jahon tamadduni va islom olamidagi diniy va dunyoviy ilmlar 

taraqqiy etgan yirik markaz, olim va ulamolar, tolibi ilmlar yigʻilgan shahar sifatida shuhrat 

topgan.  

Mavzuga oid adabiyotlar tahlili. Alohida tadqiqot doirasida oʻrganilayotgan ushbu 

mavzuni yoritishda quyidagilardan foydalanildi: 

1. Oʻrta asrlar arab va fors manbalari 

2. Xorijlik olimlar tadqiqot natijalari 

3. Mustaqillik yillarida amalga oshirilgan tadqiqotlar natijalari 

Tadqiqot metodologiyasi. Maqolada tarixiy-qiyosiy tahlil, tarixiylik, xolislik, 

maʼlumotlarni tizimlashtirish kabi metodlardan foydalanilgan. 

Tahlil va natijalar. 

Buxoro islom kirib kelgunga qadar ham muqaddas shaharlar qatorida boʻlib, 

buddaviylar va zardushtiyning koʻplab ibodatxonalari boʻlgan. Ruhoniylar va 

otashparastlarning asosiy yigʻiladigan joylari ham dastlab Surxon vohasida, keyinchalik 

Buxoroga koʻchgan. Hasanxoʻja Nisoriy ham Buxoro har bir asrda oʻsha davr din ulamolari 

yigʻiladigan joy boʻlgan deb keltiradi[2, b.27]. Din vakillarining toʻplanishi, bilimli kishilar va 

kutubxonalarning faoliyati bu davrda empirik bilimlarning shakllanib, rivojlana boshlaganligi 

bildiradi. Movarounnahrda ilm-fan rivoji arablar tomonidan mintaqaning fath etilishi va islom 

dinining keng yoyilishi bilan bogʻliqdir. 

Buxoroda masjidlar islom dinini yoyish shu bilan bir qatorda asosiy taʼlim maskani  

vazifasini bajargan. Buxoroliklarning juma namozlariga ishtirok etishi, islom asoslari va 

taʼlimotlarini yaxshiroq oʻzlashtirishi uchun Xuroson noibi Qutayba ibn Muslim 713-yilda ilk 

masjidni bunyod ettirgan [1, b.47]. Aholini ragʻbatlantirish, masjidlarga jalb qilish maqsadida 

masjidga kelib juma namozini oʻqigan musulmonga 2 dirhamdan pul ham berilgan. Sadriddin 

Salim Buxoriy ushbu masjidni buxorolik musulmonlar uchun ham ibodatxona, ham maktab, 

ham madrasa vazifasini oʻtagan deb yozib qoldiradi[9, b.27]. Shaharda musulmonlarni ortib 

borishi, masjid va madrasalarga boʻlgan ehtiyojni ham oshirib borgan. 

VIII asr oxiri –IX asr boshlarida Buxoro sharqning mashhur ilm markazlari qatoriga 

qoʻshiladi. Abu Havs Kabir al-Buxoriy Movarounnahrga hanafiylik mazhabining yoyilishi, kalom 

ilmi ravnaqi yoʻlida ulkan hissa qoʻshgan. Uning sharofati bilan keyinchalik Buxoro “Qubbat ul-

islom” nomi bilan ulugʻlangan[1, b.53; 11, с.36-37]. Abu Havs Kabir Buxoroda bir nechta masjid 

va madrasalar bunyod ettirib, islom ilmini xalqqa tarqatishga harakat qilgan. Buxorodagi 

dastlabki madrasalardan biri ham “Abu Havs Kabir al-Buxoriy madrasasi” deb atalgan[10, 

b.36]. Unda tahsil olish uchun uzoq mamlakatlardan koʻplab talabalar kelgan.  

Somoniylar davrida maktab va taʼlim rivojiga alohida eʼtibor qaratilgan. Hukmdorlar, 

mansabdor shaxslar, boylar va mashhur sarkardalar ilm-fan va madaniyatni yuksaltirishga 

homiylik qilishganligi, shu bilan bir qatorda oʻz farzandlarini oʻqitish va tarbiyalash, diniy va 

dunyoviy ilmlarni puxta egallashga yoʻnaltirish maqsadida xonadonlariga faqihlar, olimlar va 

shoirlarni toʻplab, bazmlar uyushtirganlar va ulardan tarbiyachi sifatida foydalanganlar.  

Buxorolik tarbiyachilar orasida eng mashhuri Abu Ibrohim Ismoil ibn Ahmad al-

Badihuniy boʻlib, u kishidan Abu Muhammad Abdulaziz ibn Muhammad an-Naxshabiy al-Hofiz 

tahsil olgan. As-Samʼoniy esa Ismoil al-Badixuniyni “Omilar shayxi” deb atagan. Abu Bakr 

Abdulloh ibn Muhammad al-Budayliy buxorolik mashhur fiqhshunos va hanafiylik 

mazhabining peshqadam shayxlaridan boʻlib, Abu Abdurahmon ibn Abu Laysdan 

tahsil olganlar[3, b.21-22]. Imom as-Suyutiy Abu Hafs Muhammad ibn Muso az-Zomiy an-

Nahviy haqida shunday degan: “U tarbiyachilikdan Buxoro xatlar devonidagi mustahkam 

oʻringacha koʻtarilgan”[15, b.196]. Koʻrinib turibdiki, tarbiyachilar va oʻqituvchilar faoliyati 

butun xalqni bilimli qilish bilan birga Buxoroning ilm markazi sifatidagi rolini oshirishdagi 

asosiy omillardan biri boʻlgan.  

Amir Ismoil Somoniy ham oʻz farzandlariga tarbiyachi yollagan va uni juda hurmat 

qilgan. Somoniylar sulolasi mashhur vazirlaridan Abulfazl Marvaziy, Abu Ali Muhammad 

Baʼlamiylar tarbiyachilik qilgan. Somoniylar davrida ilm-fan rivojlanishiga Abu Fazl 

Muhammad ibn Abdulloh Balʼamiy, Abu Abdulloh Ahmad ibn Muhammad Jayhoniy, Abu Ali 

Muhammad ibn Muhammad Balʼami kabi bosh vazir lavozimida faoliyat yuritgan bilimli zotlar 

oʻz hissasini qoʻshgan.  

Madrasalar somoniylar davrida asosiy ilm tarqatuvchi maskan hisoblanib, ularning 

oʻquv rejalariga oʻsha davrning qiroat, fiqh, lugʻat ilmi, hisobga oʻxshash ham diniy, ham 

dunyoviy fanlar kiritilgan[7,69]. Qobiliyatli bitiruvchilar oʻqishlarini Farjak, Kalobodiya, 

Gʻaribiya, Kulartegin kabi yirik madrasalarda davom ettirib, ilm-fanning yuqori choʻqqilarini 

egallagan va tijoratchi, olim, mudarris, shoir va yozuvchi boʻlib kamol topgan. 

Somoniy hukmdorlar va mashhur olimlar Buxoroda ilm va dinga xizmat qilishini koʻzlab 

madrasalar taʼsis etishgan. Ismoil Somoniy koʻplab bunyodkorlik ishlari qatorida koʻplab 

madrasalar qurdirganligi va uning zamonida madrasalar soni islom sharqidagi madrasalar 

sonidan koʻp boʻlganligi islom manbalarida qayd etilgan[15, b.198]. Shuningdek, Imom Abu 

Bakr Muhammad ibn Fazl “Sikkat ul-hadid” (“Temirchilar koʻchasi”)da madrasaga asos solgan. 

Unda Abu Nasr Ahmad ibn Muhammad al-Jojaniy talabalarga fiqhdan taʼlim bergan[3, b.31]. 

Madrasalarda darslar arab tilida olib borilgan boʻlib, talabalarni oʻziga xos qoʻllab-quvvatlash 

maqsadida mudarrislar tomonidan hadyalar berib turilgan. 

Buyuk ipak yoʻli chorrahasida joylashgan Buxoro Somoniy hukmdorlarning bosh shahri 

sifatida IX-X asrlarda sharqning eng taraqqiy etgan shaharlaridan biriga aylandi. Ilm olish 

uchun Buxoroga Bagʻdod, Basra, Balx, Hirot, Marv, Nishopur shaharlaridan kelishgan. Tolib-u 

ilmlardan tashqari hatto dars ber maqsadida Bagʻdod, Sanad va Andalus kabi olis hududlardan 

mudarrislar ham tashrif buyurgan. Andalus shayxlari tarixi asari bilan mashhur Muhammad 

ibn Solih al-Qurtubiy al-Andalusiy ana shunday mudarrislardan biridir[15,198]. Shuningdek, 

Abu Ishoq Ibrohim ibn Ali al-Forisiy, Abul Fazl Muhammad ibn Ahmad ibn Abdulloh al-Balxiy, 

Abu Ahmad Muhammad ibn Muhammad ibn Hasan an-Nasafiy, Said ibn Xalaf al-Balxiy, Abul 

Fazl ibn Muhammad ibn Ahmad al-Marvaziy[1, b.15] va boshqalar buxoroliklar farzandlariga 

yaxshi dars berganlari, sidqidil xizmat qilganliklari katta mansablarga sazovor boʻlganlari 

tufayli bu shaharda katta obroʻ va eʼtiborga orttirganlar. 

Abu Mansur as-Saolibiy oʻzining “Yatimat ut-Dahr” asarida mintaqada ijod qilgan 119 

shoirning 25 tasi gʻarbiy Eron va xalifalikning turli burchaklaridan kelganligini qayd etadi. 

Movarounnahrga kelgan faoliyat yuritgan shoirlardan 2 nafari abbosiylar xonadoni vakili 

boʻlganligi diqqatga sazovor[14, c.4-6]. Yuqoridagi maʼlumotlarga asoslanib, X asrda Buxoro 

taʼlim-tarbiya markazi sifatida Bagʻdod bilan tengma-teng raqobat qila olganligini qayd etish 

mumkin.  

Buxoroda tarix ilmi ancha taraqqiy etgan. Xususan, Abu Abdulloh Muhammad ibn 

Ahmad ibn Sulaymoni Buxoriy (vafoti 924-yil) Somoniylarning markaziy shahri Buxoro tarixiga 

bagʻishlab asar yozgan [16, с.199]. Fiqhshunos olim Dovud ibn Muhammad ibn Muso Avdaniy 

Buxoriyning (932 yil vafoti) “Ahsan az-zamon” (Davrning eng yaxshi voqealari) nomli tarixiy 

asari borligi haqida ham maʼlumotlar bizgacha yetib kelgan[20. b.29]. Bular tarix ilmi boʻyicha 

buxoroliklarning dastlabki ishlaridan hisoblanadi. 

IX asr boshlarida Buxoroda yashagan asli balxlik geograf olim Abu Zayd ibn Sahl Balxiy 

60 ga yaqin asar yozib qoldirgan boʻlib, “Suvar ul-aqolim” va “Kitob fi fazilati ilm il-axbor” 

asarlarida ayrim tarixiy jarayonlar bayoni keltirilgan.  

Somoniylar vaziri Abu Abdulloh Ahmad ibn Muhammad Jayhoniy davlat ishlari bilan bir 

vaqtda “Ashkol ul-olam” asarini ham yozib qoldirgan[4, b.4]. Ahmad al-Jayhoniyning 

zamondoshi, geograf olim, Abu-Dulaf ham shu davrda yashab oʻzidan “Risolat ul-avval” va 

“Risolat ul-uxro” kabi qimmatli maʼlumotlarni beruvchi asarlarni qoldirgan[6, b.95]. 

Movarounnahr tarixnavisligining asoschilaridan biri Abu Bakr Narshaxiy (899-959) 

somoniylar davrining yirik olimlaridan biri boʻlib, Buxoroning paydo boʻlishi, unga tutash 

hududlar, vohaga islom dinining kirib kelishidan to Somoniylar hukmronligigacha boʻlgan 

tarixini haqida batafsil maʼlumot beruvchi “Buxoro tarixi”ni yozib qoldirgan. Oʻrta Osiyoning 

VIII-XII asrlar tarixiga oid deyarli barcha ilmiy-tadqiqot ishlarida Narshaxiy asari tilga olinadi. 

Asar arab tilida yozilgan va unda Buxoro bilan bogʻliq ijtimoiy-iqtisodiy, siyosiy va madaniy 

hayotni qamrab olgan.  

Buxoroda tarix ilmi rivojining yana bir yorqin namunasi sifatida 964-yilda aholining 

tarixdan yaxshiroq xabardori boʻlishi maqsadida “Tarix ut-Tabariy”ning fors tiliga tarjima 

qilinganligini ham koʻrsatish mumkin. Asar amir Mansur ibn Nuh topshirigʻiga binoan vazir Abu 

Ali al-Balʼamiy tomonidan tarjima qilingan[5, c.217]. 

Taxminan shu davrda yashab ijod qilgan tarixchi Abul Husayn ibn Ahmad Sallomiy 

boʻlib, u mashhur tarixchi olim Ibrohim ibn-Muhammad al-Bayhaqiyning shogirdi va feodal Abu 

Ali Chagʻoniyning safdoshi boʻlgan. Abul Husayn ibn Ahmad Sallomiy 955-yil arab tilida “At-

taʼrix fi axbori vuloti Xuroson” asarini yozadi va ushbu asarda X asr oʻrtasidagi voqea-hodisalar 

boyini keltiriladi. Afsuski, ushbu asar bizgacha yetib kelmagan[16, с.199]. Keyingi davr arab va 

fors tarixchilari Gardiziy, Ibn al-Asir, Ibn Xallikon asarlarida ayrim maʼlumotlar Ahmad 

Sallomiydan keltirilganligi qayd etiladi.  

Somoniy hukmdor Mansur ibn Abdumalik davrida faoliyat olib borgan tarixchi 

Mutahhar ibn Tohir Maqdisiy (vafoti 966 yildan keyin) asli Qudduslik boʻlib, Balxda yashagan. 

Bizning fikrimizcha, Al-Maqdisiy oʻzining mashhur “Kitob al-bad va-t-tarix” (Ibtido va tarix 

kitobi)ni somoniy vazirlaridan Abu Mansur Yusuf ibn Isʼhoq topshirigʻiga binoan yozadi. Asarni 

yozish ishlari 966-yilda yakunlangan boʻlib, islom tarixshunosligining nodir asarlaridan biri 

hisoblanadi[21, c. 91-92]. Ushbu asar bizgacha faqatgina bir nusxada yetib kelgan[22, c.22-23]. 

Asli nishopurlik Abu Mansur Abdulmalik ibn Muhammad ibn Ismoil as-Saolibiy ham 

tarixchi, ham adabiyotchi sifatda mashhur boʻlib, madaniyat markazi sifatida yuksalgan 

Buxoroda maʼlum vaqt ijod qilgan. As-Saolibiy “Yatimat ud-dahr”, “Tatimat al-Yatima” va “Kitob 

al-gʻurar” asarlari X-XI asr tarixi va madaniy hayotini oʻrganishda muhim manbalar 

hisoblanadi[17, b.126.]. As-Saolibiy Somoniylar davrida Buxoroda kechgan madaniy hayotni 

yoritib berishga yordam beruvchi qimmatbaho asar yozib qoldirgan. “Yatimat ud-dahr”ni “X-XI 

asr shoirlarining oʻziga xos ensiklopedik toʻplami” deb atasak xato qilmagan boʻlamiz. 

Abu Nasr Muhammad ibn Abduljabbor Utbiy ham vaqtida Buxoroda boʻlib, somoniylar 

hukmronligining soʻnggi yillari haqida maʼlumot beruvchi asar yozgan yirik tarixchilardan 

sanaladi. Manbalarda va tarixiy adabiyotlarda Abu Nasr al-Utbiy oʻz davrining yetuk shoiri, adib 

va tarixchisi sifatida gavdalanib, qator asarlar taʼrif etganligi qayd etiladi[19, b.7]. Utbiyning 

“Tarixi-Yaminiy” asari 1021 yilda yozib tugatilgan boʻlib, Oʻrta Osiyo va Xurosonning qariyb 

yarim asrlik tarixiga oid asosiy manbalardan biridir. Asarda 975–1021 yillarda yaʼni 

somoniylar va gʻaznaviylar davrida Movaraunnahr va Xurosonda yuz bergan asosiy voqealar 

bayoni keltiriladi. Muallif oʻz xizmat vazifalari doirasida (shaxsiy kotib, noib, pochta boshligʻi, 

diplomatik xodim) turli yozishmalardan, yozma hujjat materiallaridan foydalanish imkoniga 

ega boʻlgan[18, б.72]. Manba Buxoro, Samarqand, Termiz, Nasaf, Shosh kabi shaharlarning 

tarixiy rivojlanishi, X–XI asrlarda mamlakatimizda mavjud boʻlgan davlatchilik asoslarini ilmiy 

oʻrganishda bebaho birlamchi manbalardan boʻlib xizmat qiladi. 

Somoniylar hukmronligi davrida Buxoroda tabobat ilmi juda tez va yuqori darajada 

taraqqiy etgan. Islom olamining mashhur ikki tabibi Abu Bakr ar-Roziy va Abu Ali ibn Sinolar 

samarali faoliyati bilan nafaqat Buxoro, balki butun bashariyat tabobat ilmining turli sohalarini 

rivojlantirishga ulkan hissa qoʻshishdi. Abu Bakr ar-Roziydan “Al-Mansuriy fi-t-tib”, “at-Tibb al-

mulukiy”, Ibn Sinodan “Al-qonun fi-t-tib”, “Kitob ash-shifo” asarlari bizgacha yetib kelgan. Abu 

Ali ibn Sino qomusiy bilim sohibi boʻlib,falsafaga oid 80 ta, ruhshunoslikka oid 26 ta, tibbiyotga 

oid 23 ta asar yozib qoldirgan[13,b.21]. 

Buxorolik tabiblardan Abu Tohir Ibrohim ibn Ahmad as-Saʼid at-Tabib, shoir Abu-l-

Husayn Ahmadibn Muhammad al-Mutim al-Ifriqiy, Muhammad al-Afzal at-Turkiylar ham gʻoyat 

mashhur boʻlishgan[12, b.10]. Narshaxiy asarida Buxoroning birinchi tabibi sifatida Nasr ibn 

Sayyor buyrugʻi bilan buxorxudotni davolashga harakat qilgan “Qariha” ismini eslatib oʻtgan[8, 

b.63]. Tabiblarning koʻrsatmalari, toʻgʻri ovqatlanish va gigiyenaga alohida eʼtiborning ortishi 

natijasida Buxoroda kasalliklar boshqa shaharlarda nisbatan kam uchraganligi tarixiy 

asarlarda eslatib oʻtiladi.  

X asr ikkinchi yarmida Buxoro tibbiyot ilmi boʻyicha yirik markazlar qatoriga qoʻshildi. 

Bu davrda faoliyat olib borgan Abu Bakr Rabi ibn Ahmad al-Ahavaniy Buxoriy (vafoti 983-yil) 

oʻz davrining yirik tabiblaridan hisoblanadi. Somoniylar davrida anatomiya, farmokologiya va 

farmasevtika boʻyicha qimmatli maʼlumotlar yozib qoldirilgan “Hidoyat al-mutaalimin fi-t-tib” 

asari bilan mashhur boʻlgan [23. b.427]. Abu Mansur Hasan ibn Nuh Qumri somoniy 

hukmdorlar saroyi tabiblaridan hisoblanib, oʻz davrida Buxoroda nom chiqargan tabiblardan 

boʻlgan. Oʻz tarkibiga 350 ta tibbiy terminlarni olgan Oʻrta Osiyodagi dastlabki tibbiyot 

terminlari jamlangan “Kitob at-Tanvir” lugʻati, shuningdek, “Risola dar iloji amrozi sidr” asari 

ham Nuh Qumriga tegishli hisoblanadi.  

Xulosa. Sharqshunos olim Adam Mets oʻzining “Islom renessansi” asarida IX-X asrlarda 

musulmonlar hayotida taraqqiyot boshlanib, ilm-fanning turli sohalari yuksalganligini qayd 

etadi. Ana shunday yuksalish davrida ilm markazi sifatida Bagʻdod, adabiyot, fiqh sohalari bilan 

Nishopur, Marv shaharlari ancha taraqqiy etadi. Movarounnahrda hokimiyatning Somoniylar 

qoʻliga oʻtishi va markazning Buxoroga koʻchirilishi bilan bu mintaqada ham yuksalish 

boshlanadi. Dastavval, Abu Havs Kabir al-Buxoriy sharaflariga shahar “Qubbat ul-islom” nomini 

olgan boʻlsa, buyuk muhaddis Imom Buxoriy zamonlarida hadis ilmining oltin davri Buxorodan 

boshlanadi. Ismoil Somoniy va keyingi hukmdorlar davrida ilm-fanni rivojlantirishga 

qaratilgan amallar, shuningdek, bunyod etilgan madrasalar Movarounnahrda madaniyat 

rivojlanishining bosh omillaridan boʻlib xizmat qildi. Bu davrda Buxoroda tarix va tibbiyot kabi 

fan tarmoqlari juda rivojlanib, butun islom olami tolib-u ilmlari kelib ilm oladigan muqaddas 

maskanga aylandi. 

